
સુમુખી અથવા માતઙ્ગીકવચમ્

શ્રીગણેશાય નમઃ ।
શ્રીપાર્વત્યુવાચ ।
દેવદેવ મહાદેવ સૃષ્ટિસંહારકારક ।
માતઙ્ગ્યાઃ  કવચં બ્રૂહિ યદિ સ્નેહોઽસ્તિ તે મયિ॥ ૧॥
શિવ ઉવાચ ।
અત્યન્તગોપનં ગુહ્યં કવચં સર્વકામદમ્ ।
તવ પ્રીત્યા મયાઽઽખ્યાતં નાન્યેષુ કથ્યતે શુભે॥ ૨॥
શપથં કુરુ મે દેવિ યદિ કિઞ્ચિત્પ્રકાશસે ।
અનયા સદૃશી વિદ્યા ન ભૂતા ન ભવિષ્યતિ॥ ૩॥
શવાસનાં રક્તવસ્ત્રાં યુવતીં  સર્વસિદ્ધિદામ્ ।
એવં ધ્યાત્વા મહાદેવીં  પઠેત્કવચમુત્તમમ્॥ ૪॥
ઉચ્છિષ્ટં રક્ષતુ શિરઃ શિખાં ચણ્ડાલિની તતઃ ।
સુમુખી કવચં રક્ષેદ્દેવી રક્ષતુ ચક્ષુષી॥ ૫॥
મહાપિશાચિની પાયાન્નાસિકાં હ્રીં   સદાઽવતુ ।
ઠઃ પાતુ કણ્ઠદેશં મે ઠઃ પાતુ હૃદયં તથા॥ ૬॥
ઠો ભુજૌ બાહુમૂલે ચ સદા રક્ષતુ ચણ્ડિકા ।
ઐં ચ રક્ષતુ પાદૌ મે સૌઃ કુક્ષિં   સર્વતઃ શિવા॥ ૭॥
ઐં હ્રીં   કટિદેશં ચ આં હ્રીં   સન્ધિષુ સર્વદા ।
જ્યેષ્ઠમાતઙ્ગ્યઙ્ગુલિર્મે   અઙ્ગુલ્યગ્રે  નમામિ ચ॥ ૮॥
ઉચ્છિષ્ટચાણ્ડાલિ માં પાતુ ત્રૈલોક્યસ્ય વશઙ્કરી ।
શિવે સ્વાહા શરીરં મે સર્વસૌભાગ્યદાયિની॥ ૯॥
ઉચ્છિષ્ટચાણ્ડાલિ માતઙ્ગિ  સર્વવશઙ્કરિ નમઃ ।

સ્વાહા સ્તનદ્વયં પાતુ સર્વશત્રુવિનાશિની॥ ૧૦॥
અત્યન્તગોપનં દેવિ દેવૈરપિ સુદુર્લભમ્ ।
ભ્રષ્ટેભ્યઃ સાધકેભ્યોઽપિ દ્રષ્ટવ્યં ન કદાચન॥ ૧૧॥
દત્તેન સિદ્ધિહાનિઃ સ્યાત્સર્વથા ન પ્રકાશ્યતામ્ ।
ઉચ્છિષ્ટેન બલિં  દત્વા શનૌ વા મઙ્ગલે  નિશિ॥ ૧૨॥
રજસ્વલાભગં સ્પૃષ્ટ્વા જપેન્મન્ત્રં ચ સાધકઃ ।
રજસ્વલાયા વસ્ત્રેણ હોમં કુર્યાત્સદા સુધીઃ॥ ૧૩॥
સિદ્ધવિદ્યા ઇતો નાસ્તિ નિયમો નાસ્તિ કશ્ચન ।
અષ્ટસહસ્રં જપેન્મન્ત્રં દશાંશં હવનાદિકમ્॥ ૧૪॥
ભૂર્જપત્રે લિખિત્વા ચ રક્તસૂત્રેણ વેષ્ટયેત્ ।
પ્રાણપ્રતિષ્ઠામન્ત્રેણ જીવન્યાસં સમાચરેત્॥ ૧૫॥
સ્વર્ણમધ્યે તુ સંસ્થાપ્ય ધારયેદ્દક્ષિણે કરે ।
સર્વસિદ્ધિર્ભવેત્તસ્ય અચિરાત્પુત્રવાન્ભવેત્॥ ૧૬॥
સ્ત્રીભિર્વામકરે ધાર્યં બહુપુત્રા ભવેત્તદા ।
વન્દ્યા વા કાકવન્દ્યા વા મૃતવત્સા ચ સાઙ્ગના ॥ ૧૭॥
જીવદ્વત્સા ભવેત્સાપિ સમૃદ્ધિર્ભવતિ ધ્રુવમ્ ।
શક્તિપૂજાં સદા કુર્યાચ્છિવાબલિં  પ્રદાપયેત્॥ ૧૮॥
ઇદં કવચમજ્ઞાત્વા માતઙ્ગી  યો જપેત્સદા ।
તસ્ય સિદ્ધિર્ન ભવતિ પુરશ્ચરણલક્ષતઃ॥ ૧૯॥
॥ ઇતિ શ્રીરુદ્રયામલે તન્ત્રે માતઙ્ગીસુમુખીકવચં  સમાપ્તમ્॥

